
Chara glieud, nus duvrain tunnels. Tunnels en tut las direc-

ziuns. E quai or da dus motivs. 1. Perquai che jau less che la

gasetta PUNTS na sa numna en avegnir betg pli PUNTS, mabain

TUNNELS. 2. Perquai che jau era avant pauc temp en vacanzas

en Grischun. A Trin ed a Rona. 

Basta, pli baud fascheva la glieud vias largias sur ils pass da

muntogna ed autostradas tras mintga val dad ina largezza da

silmain 10 meters. Consequenzas: bler traffic, tuffien, canera,

la mort dal guaud, demonstraziuns da Greenpeace, naginas

turistas, nagins flirts cun magisters da skis, naginas marida-

glias, nagins uffants. Quot erat demonstrandum. Vulais vus pro-

pi savair quants uffants che stattan a Rona? Okay, laschain quai.

A Trin è quai tut auter. Trin ha in tunnel. E Trin ha ina scola. Alles

klar? Damai, vias avertas na vegnan betg pli en dumonda. Nus

duvrain tunnels sco a Trin, mo pli lungs. Da Castrisch a Stierva,

da Tschierv a Ladir, da Sent ad Alvaschagn ed enavos. Nus dain

a quels lura nums sco Vereina, Sereina, Madleina e Gion Gia-

chen. Traversar quels tunnels pon lura be persunas che han gia

suttascrit il "Manifest Rumantsch" e che san tragutter trais tocs

turta da nusch en ina minuta. Forsa che in u tschella da Vus di

ussa: "Gea, gea, noss char Men Caduff abita en California ed ha

bunas ideas. Però quellas na sa laschan betg realisar." Però

oho. Las ideas da Men Caduff da la California stuais vus pren-

der a cor. In exempel: Tschel di hai jau ditg a mia dunna: "Pen-

da si la laschiva e la biancaria cur ch'i plova. Lura n'has betg pli

da lavar." Mia dunna m'ha guardà e dà in bitsch sin il frunt. Vus

vesais, las ideas da Men Caduff sa laschan realisar tip-top.

Per turnar tar ils tunnels ed en America – nus stuessan er fabri-

tgar in tunnel davent dals Stadis Unids, davent dal biro da Gieri

dubel w Bush enfin en Sibiria. Alles klar? En mes tschaler hai

jau er gia chavà ina fora, però la serrada il medem di. Pertge?

Suenter ca. 5 meters hai jau chattà in um cun barba e turban. 

Cun chars salids Voss mencaduff@hotmail.com. 

Danunder ch'els vegnan è cler. La provinza emiliana è forsa in

lieu special per far musica à la Pogues. Ma ils Modena City

Ramblers cumenzan dal 1991 sco banda dal folk irlandais. Els

sunan en pubs ed ustarias e pir dal 1993 sveglia la veglia da 

far in album. In onn suenter è qua "Riportando tutto a casa" e la

musica cumenza da sa sviluppar en diversas direcziuns. Punk –

rock, e sin la schibetta la pli nova ch'è gist cumparida – sin

Radio Rebelde – aud'ins musica à la Manu Chao. Ils Modena City

Ramblers han tadlà fitg bain tge che Manu fa. Ma che il disc

Radio Rebelde tuna à la Manu Chao ha in motiv vivent: Enzo

"Soulfingers" Rizzo è stà il producent. E quel ha era gia lavurà

per la Mano Negra e per Manu Chao. E voilà – quest è musica cun

in schuss Manu Chao – lura vegn Shane Mc Gowan dals Pogues

a far la visita e lura tira in vi da las cordas da la ghitarra...

In mix simpatic ed a travers che fa sguzias agreablas en las

ureglias. Grazia Italia – puspè insatge che vala la paina ed arri-

va si tar nus!

Disc: M.C.R. Modena City Ramblers – "Radio Rebelde” 

Universal Italia

da David Spinnler

M.C.R. 
MODENA CITY RAMBLERS –
"RADIO REBELDE"
Disc dal mais – proponì dal Battaporta dal Radio Rumantsch

da Men Caduff

